Lefel Uwch a Hyfedredd

Cenedl Enwau

gan Elin Meek

  Cenedl Enwau Tasg 1

Llenwch y bylchau. Bydd angen penderfynu ar genedl yr enw.
1.
Cafodd y ffilm rydych chi’n mynd i’w ...................... (gweld) ei ........................... (cynhyrchu) yn Sbaen.

2. 
Fyddwn i ddim yn y sefyllfa yr wyf .......................... (yn) heddiw heb eich cymorth.

3.
Mae Huw’n berson y mae’n werth ymgynghori ........................ ynglŷn â hyn.

4a. 
Mae ................ (hwn/hon) yn bwynt ........................ (pwysig) i’w ......................  (cofio) am y nofel.

4b.
Mae ................ (hwn/hon) yn nodwedd ....................... (pwysig) i’w ..................... (cofio) am y nofel.

5. 
Pa lyfr y dylech chi ei ............................ (darllen), pa nofel yr hoffech chi ei 


..................... (astudio) a pha erthygl rydych chi wedi’i ............... (dewis)?

6. 
Dyma’r ardal  ............................. (mwyaf) poblog yng Nghymru.

7. 
Pan oedd y dref yn ei ......................... (anterth), hi oedd y ................................ (pwysicaf) yng Nghymru.

8. 
Rwy’n adnabod iaith ..................... (gwallus) pan fyddaf yn ei ...................... (clywed).

9. 
Mae’r argraff y mae ef yn ei ............................ (creu) yn un ........................... (twyllodrus) iawn.

10. Mae’r cyfraniad y mae ef yn ei ............................. (gwneud) yn un ......................... (pwysig) iawn.

11. Rhaid dweud bod y ....................... (pobl) ............................ (lleol)  rwy’n ...............  (ei/eu) ............................. (adnabod) yn ddymunol dros ben.

Atebion 
Cenedl Enwau  Tasg 1
Llenwch y bylchau. Bydd angen penderfynu ar genedl yr enw.
1.
Cafodd y ffilm rydych chi’n mynd i’w gweld ei chynhyrchu yn Sbaen.

2. 
Fyddwn i ddim yn y sefyllfa yr wyf ynddi heddiw heb eich cymorth.

3.
Mae Huw’n berson y mae’n werth ymgynghori ag ef ynglŷn â hyn.

4a. Mae hwn yn bwynt pwysig i’w gofio am y nofel.

4b.
Mae hon yn nodwedd bwysig i’w chofio am y nofel.

5. 
Pa lyfr y dylech chi ei ddarllen, pa nofel yr hoffech chi ei hastudio a pha erthygl rydych chi wedi’i dewis?

6. 
Dyma’r ardal  fwyaf poblog yng Nghymru.

7. 
Pan oedd y dref yn ei hanterth, hi oedd y bwysicaf yng Nghymru.

8. 
Rwy’n adnabod iaith wallus pan fyddaf yn ei chlywed.

9. 
Mae’r argraff y mae ef yn ei chreu yn un dwyllodrus iawn.

10. Mae’r cyfraniad y mae ef yn ei wneud yn un pwysig iawn.

11. Rhaid dweud bod y bobl leol  rwy’n eu hadnabod yn ddymunol dros ben.

Cenedl Enwau   Tasg 2
Cywirwch y brawddegau hyn os oes angen. Esboniwch pam rydych chi wedi’u cywiro.
1. 
Mae’r gwybodaeth ar gael i’r pobl sy’n barod i chwilio amdano.

2. 
Mae dyddiaduron fy mam-gu’n dystiolaeth defnyddiol am y newid yn yr hinsawdd y mae cymaint o bobl yn poeni amdani. 

3. 
Er bod y dair ferch yn debyg o ran eu pryd a’u gwedd, roedd gan bob merch ei gymeriad unigryw ei hun.

4. 
Mae sôn y bydd ysgoloriaeth newydd i diwtoriaid yn cael ei gyflwyno yng Nghymru. Hwn yw’r datblygiad fwyaf cyffrous yn hanes dysgu Cymraeg i Oedolion.

5. 
Dyma’r stori a gafodd ei datgelu’n ddiweddar gan Radio Cymru.

6. 
Roedd deg o dîm Cymru’n rhan o’r golled y mae Gareth yn sôn amdano.

7. 
Oes swydd na fyddet ti’n hoffi ei wneud?

8. 
Nid dyma’r gêm roeddwn i wedi gobeithio amdano.

9. 
‘Y Dyn wrth y Bar’ yw pedwerydd cyfrol yr awdur.

10.   Byddwn ni’n gofyn i chi benderfynu pa un o’r mentrau hyn y dylem ei gefnogi.

Atebion

Cenedl Enwau Tasg 2

1. 
Mae’r wybodaeth (benywaidd unigol, T.M. ar ôl y fannod ’r) ar gael i’r bobl (pobl yn ymddwyn fel enw benywaidd ar ôl ‘y’) sy’n barod i chwilio amdani 
(rhaid i’r arddodiad gytuno o ran cenedl â’r gair y mae’n cyfeirio’n ôl ato = gwybodaeth).

2. 
Mae dyddiaduron fy mam-gu’n dystiolaeth ddefnyddiol (ansoddair yn treiglo’n feddal ar ôl ‘tystiolaeth’, sy’n enw benywaidd unigol) am y newid yn yr hinsawdd y mae cymaint o bobl yn poeni amdano.

 (er bod ‘hinsawdd’ yn fenywaidd, mae ‘newid’ ac felly ‘newid yn yr hinsawdd’ yn wrywaidd, felly mae’n rhaid i ‘am’ gytuno â hwnnw o ran cenedl). 

3. 
Er bod y tair merch (nid yw ‘tair’ yn treiglo ar ôl ‘y’ ac nid oes treiglad ar ôl ‘tair’) yn debyg o ran eu pryd a’u gwedd, roedd gan bob merch ei chymeriad unigryw ei hun. 

(ei = 3ydd unigol benywaidd; ‘pob merch’ yn cael ei gyfrif yn 3ydd unigol benywaidd), felly rhaid treiglo ‘cymeriad’ yn llaes).

4. 
Mae sôn y bydd ysgoloriaeth newydd i diwtoriaid yn cael ei chyflwyno (ei = 3ydd unigol benywaidd (ysgoloriaeth), felly rhaid treiglo ‘cyflwyno’ yn llaes) yng Nghymru. Hwn yw’r datblygiad mwyaf cyffrous (‘datblygiad’ yn wrywaidd, felly nid yw’r ansoddair yn treiglo ar ei ôl) yn hanes dysgu Cymraeg i Oedolion.

5. 
Dyma’r stori a gafodd ei datgelu’n ddiweddar gan Radio Cymru.  CYWIR! (‘stori’ yn fenywaidd felly ‘ei’ yn 3ydd unigol benywaidd, dim treiglad meddal. Petai ‘hanesyn’ wedi cael ei ddefnyddio, byddai’r frawddeg fel hyn: Dyma’r hanesyn (eg) a gafodd ei ddatgelu’n ddiweddar gan Radio Cymru)

6. 
Roedd deg o dîm Cymru’n rhan o’r golled y mae Gareth yn sôn amdani. (‘colled’ yn fenywaidd, felly rhaid i’r arddodiad gytuno o ran cenedl)

7. 
Oes swydd na fyddet ti’n hoffi ei gwneud? (‘swydd’ yn fenywaidd, felly ‘ei’ 3ydd unigol benywaidd sydd yma)
8. 
Nid dyma’r gêm yr oeddwn i wedi gobeithio amdani. (‘gêm’ yn fenywaidd, felly rhaid i’r arddodiad gytuno o ran cenedl)
9. 
‘Y Dyn wrth y Bar’ yw pedwaredd gyfrol yr awdur. (‘cyfrol’ yn fenywaidd, felly rhaid defnyddio ‘pedwaredd’, nid ‘pedwerydd’, ac mae ‘pedwaredd’ yn achosi treiglad meddal i’r enw benywaidd sy’n dilyn)

10. 
Byddwn ni’n gofyn i chi benderfynu pa fenter y dylem ei chefnogi. (‘menter’ yn fenywaidd, felly ‘ei’ 3ydd unigol benywaidd yw’r ‘ei’ cyn ‘cefnogi’ ac mae treiglad llaes yn dilyn.

